
        
            
                
            
        

    
	ЗАЙЛШГҮЙ ШИЙТГЭЛ – 2

	“УЛСЫН ХЭВЛЭЛИЙН ГАЗАР” Улаанбаатар хотноо 1978 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ВАСИЛИЙ ХОМЧЕНКО

	ТЭД АРД ТҮМНИЙ ЗҮРХ СЭТГЭЛИЙГ ШАРХДУУЛАВ

	 

	1918 оны зун Зөвлөлт Бүгд Найрамдах Улс маш хүнд байдалд байлаа. Хөдөлмөрчин олон түмнээс засгийн эрхийг булаан авахыг эрмэлзсэн түлхэгдэн унагагдсан дарангуйлагч ангийнхны дэгдээсэн иргэний дайн болж байлаа. Гадаадын түрэмгийлэгчид оросын цагаантны дээрэмчидтэй эвлэрэн нэгдэж тус орны нутгийн их хэмжээний газрыг эзэлсэн байлаа. Хот гэрлээр тасарч, түлшгүйн улмаас үйлдвэрүүд зогсож, ачаа тээвэрлэлтийг зохицуулахад хүч хүрэлцэхгүй байв. Ард түмэн өлсгөлөнд учрав. Хүмүүсийн дунд балнад өвчин тархав. Түүний зэрэгцээгээр түрэмгийлэгчдийн гар хөл бологч тагнуулууд үймээн, хорлон сүйтгэх ажиллагаа, хуйвалдаан гаргасаар байв. 

	Залуу Зөвлөлт төрийн хувьд хамгийн хүнд бэрх байсан тэр үед хувьсгалын эсэргүү бүлгийнхэн зөвлөлтийн ард түмэнд бөөн чирэгдэл учруулсан юм. 

	 

	♦ ♦ ♦

	 

	1918 оны наймдугаар сарын 30-ны үдэш Михельсоны (одоо Владимир Ильич Лениний нэрэмжит) завод дээр болсон цуглааны дараа, В. И. Ленин бөөн ажилчдын хамт машин руугаа очиж явав. Владимир Ильичийг үдэн гаргаж байгаа хүмүүсээс дөнгөж холдмогц буу дуугарав. Ленин хүндээр шархдаж унав. Хар хувцастай нэгэн эмэгтэй буугаа хаяж олны дунд орж нуугдахыг оролдлоо. Лениний жолооч С. К. Гиль ажилчдын туслалцаатайгаар Владимир Ильичийг тун болгоомжтойгоор машинд нь суулгаж Кремльд авчрахад эмнэлгийн анхны тусламж үзүүлсэн юм. Удалгүй, Ленинийг шархдуулсан тэр эмэгтэйг гэмт хэрэг өдөөгдсөн газраас төдий л холгүйгээр баривчлан заводод авчирлаа. Тэр эмэгтэйг заводын хорооны дарга Н. Я. Иванов яг таньжээ. Цуглаан эхлэхийн өмнө гартаа цүнх, шүхэр барьсан нэгэн эмэгтэй В. И. Лениний ирэх гэж байгаа тухай хэсэг ажилчдын яриаг анхааралтай чагнаж байсныг тэрээр ажигласан байна. 

	Гэмт хэрэгтнийг баривчлан авсан тухай мэдээ хоромхон зуур заводын бүх тасгаар тархав. Гутамшигт гэмт хэрэг үйлдсэн алуурч эмэгтэйг жигшсэн ажилчдын зэвүүцэл, уур хилэн хэрэв холбогдох арга хэмжээ авагдаагүй байсан сан бол түүнийг бараг тастаад хаячиж чадахуйцаар дүрэлзэн байв. Эмэгтэйг харуулын хамгаалалтайгаар Замоскворецийн цэргийн комиссариатын газарт авчрав. 

	Онцгой Комиссын ажилтнуудын хамт Москвагийн хувьсгалт цэргийн шүүхийн дарга А. Дьяконов цэргийн комиссариатын газар түрүүлэн ирэв. Тэнд районы намын хороо, цэргийн комиссариатын газрын ажилтнууд байж байлаа. Гудамж хашаанд олон зуун хүн шуугилдаж, хөдөлмөрчин олон түмний аугаа их багшийн амь насанд халдсан алуурч эмэгтэйг гэсгээн шийтгэх эрхийг тэдэнд олгохыг шаардаж байв. 

	Дур мэдэн шийтгэх явдалд хүргэхгүйн тулд баривчлагдсан эмэгтэйг байшингийн гуравдугаар давхарт хашаа руу харсан цонхтой тусгай өрөөнд байлгаж бүх зүйлийг нь нэг бүрчлэн нэгжиж үзлээ. Түүний цүнхнээс төмөр замын Томилино өртөө хүрэх билет, Митропольская гэдэг хүний нэр дээр бичигдсэн үйлдвэрчний эвлэлийн гишүүний батлах гарчээ. 

	Удалгүй, нөхөр Дьяконов, аюулаас хамгаалах газрын ажилтан Беленький, Захаров, Степкой нарын дэргэд байцаалт явуулав. 

	Сэтгэл санаа нь маш их түгшсэн учир тэрээр биеэ тийм амархан жирийн байдалд барьж чадсангүй. Баривчлагдсан этгээд түүний өөдөөс харан диван дээр сууж байв. Хоёр нүд нь галзуу мэт эргэлдсэн тэр эмэгтэй Дьяконов руу өдсөн шинжтэй харж байлаа. Тэрээр урт хар банзалтай, дөрвөлжин хээтэй эрээн ноосон цамцтай байв. Хар хантаазаа тайлан, барьж ууртайгаар хумхчиж байлаа. Өмсөж явсан цагаан бүрх малгайгаа хажуудаа тавьжээ. 

	Дьяконов 

	— Овог нэр хэн бэ? гэж асуухад

	— Каплан Фанни Ефимовна гэж эмэгтэй хариулав. 

	— Нас?

	— Хорин найм1 гэж нэлээн бодолхийлж байж хэлэв. 

	— Ямар намд хамаарагддаг вэ?

	— Ямар ч намд хамаарагддаггүй. Цөлөгдсөн ялтан. Мянга есөн зуун зургаан оноос арван долоон оны гуравдугаар сар хүртэл Акатуйд сууж байсан. 

	— Яагаад цөлөгдөж байсан бэ?

	— Би засаг төрийг буруушаагч үзэлтэн хүн. Тэсрэх бөмбөг хадгалж байсан хэргээр. 

	Дьяконов суудлаасаа босонгоо

	— Нөхөр Ленинийг та буудсан уу? гэж дараачийнхаа асуудлаа тавихад Каплан диван дээрээс ухасхийн

	— Тийм ээ, би Ленинийг буудсан юм гэв. Каплан өөр ямар нэг мэдүүлэг өгөхөөсөө татгалзлаа. Дьяконов протокол үйлдэж түүнийгээ дуудан уншаад баривчлагдсан эмэгтэйд гарын үсэг зуруулахаар өгөхөд тэрээр татгалзав. Протоколд Дьяконовоос гадна Москвагийн тавдугаар дивизийн цэргийн комиссарын туслах С. Н. Батулин, улаан армийн цэрэг Пиотровский, Уваров нар гарын үсгээ зурлаа. Уваров «Фанни Каплан миний дэргэд хэргээ хүлээсэн» юм гэж өөрөө нэмж бичив. Дьяконов, халдлагын байдлыг тодорхойлон баталж Капланы тухай мэдүүлэг өгсөн хэд хэдэн хүнээс холбогдох зүйлийг асууж лавлав. 

	Удалгүй Дзержинскийн орлогч Яков Христофорович Петерс утасдаж Капланыг Бүх оросын Онцгой Комисст авчрахыг тушаалаа. 

	Замоскворецкийн комиссариатын газрын хашаанд хоёр машин орж ирлээ. Эхний хөнгөн тэргэнд Капланыг оруулж түүний хажууд Онцгой Комиссын ажилтан Г. Ф. Александров суув. Ачааны машинд улаан армийн зэвсэгт цэрэг, чекистүүд сууж түрүүчийн машиныг дагалаа. 

	Хоёр машин шөнийн чимээ аниргүй гудамжаар «Лубянкийг (одоогийн Дзержинскийн гудамж) чиглэн хурдлав. Тэднийг тэнд ЗСБНХОУ-ын Бүх Оросын төвийн гүйцэтгэх хорооны дарга Я. М. Свердлов, Шүүх яамны ардын комиссарат Д. И. Курский, мөн ардын комиссаратын газрын коллегийн гишүүн М. Ю. Козловский, Бүх оросын төвийн гүйцэтгэх хорооны нарийн бичгийн дарга В. А. Аванесов, Я. X. Петерс Бүх оросын онцгой комиссын хэлтсийн эрхлэгч Н. А. Скрыпник нар хүлээж байлаа. Дараа нь Бүх оросын Төвийн гүйцэтгэх хорооны гишүүн, бүх оросын онцгой комиссын коллегийн гишүүн В. Э. Кингисепп ирэв. Эд нар цөм эсер эмэгтэй Капланы гутамшигт гэмт хэргийг мөрдөн шүүх ажилд оролцсон юм. 

	Дөрвөн өдрийн турш (1918 оны наймдугаар сарын 30, 31 есдүгээр сарын 1, 2) бараг 40 гаруй гэрчийн этгээдийг байцаав. Капланыг дөнгөж авчирмагц, шөнийн 11 цаг 30 минутад Дмитрий Иванович Курский түүнийг байцааж эхлэв. 

	Каплан, яг л Дьяконовт зэвүүрхэж байсан шигээ түүний асуултад хариулж өөрийн холбоотнуудыг илчлэхээс татгалзлаа. 

	«Намайг Фанни Ефимовна Каплан гэдэг, Өнөөдөр би Ленинийг буудсан, гэхдээ өөрөө л буудъя гэж бодоод буудсан. Өөрийнхөө дураар буудсан. Хэд буудсанаа санахгүй байна. Хэн над буу өгснийг би хэлэхгүй» гэсэн түүний мэдүүлгийг Курский бичиж авав. 

	— Ленинийг буудна гэж чухам хэзээ шийдсэн юм бэ?

	— Ленинийг буудах бодол санаа над аль эрт төрсөн юм. Над хань хамсаатан байхгүй. Одоо ямар ч намд хамаарагддаггүй, энэ тухай ярих ч хэрэггүй гэж үзэж байна гээд дараагийн асуултад зөвхөн «үгүй, хэлэхгүй, мэдэхгүй, хэлэхийг хүсэхгүй байна» гэх зэргээр товч хариулдаг боллоо. Тэр ч байтугай Митропольская гэдэг хүний нэр дээр бичигдсэн үйлдвэрчний эвлэлийн батлах, Томилино хүрэх төмөр замын билет түүний цүнхнээс гарсныг хүртэл тэрээр үгүйсгэж байлаа. 

	Капланыг байцаах ажлыг Петерс үргэлжлүүлэв. Баривчлагдсан эмэгтэйн байсан өрөөнд орж ирээд түүнийг овог нэрээр нь дуудахад Каплан хөдөлсөн ч үгүй. Тэр үед шөнийн гурван цаг болох гэж байлаа. Петерс ширээний ард суун,

	— Заа, бүх үнэнээ ярь. Энэ бүхнийг зөвхөн та ганцаараа үйлдсэн гэдэгт би итгэж чадахгүй байна гэхэд,

	— Каплан цурхиран уйлж, чичрэн салганаж байснаа гэнэт «Зайлаад өгөөч!» гэж хашхирав. 

	— Заа, явна, явна, харин одоо таны мэдүүлэх өчгийг бичээд авчихъя гээд Петерс урдаа байсан цаасыг авч түр чимээгүй байсны дараа маш тайван, алгуурхнаар асуултаа тавив. 

	— Та Москвад хаана байсан бэ?

	— Танил эмэгтэй Анна Пигитийнд. Бид Чита хотоос Москвад түүнтэй хамт ирсэн юм. 

	— Пигитийнх хаана вэ?

	— Большое Садовая гудамж, аравдугаар байшин, тавдугаар байр. Пигитийнд ердөө л нэг сар болсон. Дараа нь Еватори руу явсан юм. 

	— Та өөрийн намын ямар урсгалтай ойр ажилладаг байсан бэ? Мария Спиридоновын урсгалтай юу?

	— Үгүй, Черновынхэнтэй нэлээд ойр байсан. Гэхдээ өөрийнхөө үзлээр. Албан ёсоор ямар ч намд хамаарагддаггүй. Октябрийн хувьсгалд дургүй байсан. Би өөрөө зохион байгуулах хурлын төлөө тэмцдэг. 

	— Жаахан байзнаарай гээд, Петерс түүний яриаг түр тасалж, хөтлөгдөж дуусаагүй протоколоо авч өрөөнөөс гарав. Петерс тэнд Онцгой комиссын ажилтныг дуудаж,

	— Большое Садовая гудамж аравдугаар байшин, тавдугаар байр, нөхдийн хамт тийшээ яаралтай явж, Анна Пигит гэгчийг нааш нь авчир гэж тушаагаад байцаалтаа үргэлжлүүлэхээр буцаж ирэв. 

	— Танай эцэг эх, хэн гэгч, хаана байдаг вэ?

	— Америкт, 1911 онд тийшээ явцгаасан юм. Миний эцэг еврейн нийгэмлэгийн багш. Дөрвөн ах, гурван эгчтэй... 

	— Владимир Ильич Лениний амь насанд халдахад хэн танд тусалсан бэ?

	— Хэн ч туслаагүй. Энэ тухай надаас дахин бүү асуу. Ийнхүү Петерс тэр шөнө ер унтсангүй. Гаднаас баривчлан авчирсан хүмүүсийг Петерс байцаасаар л байв. Наймдугаар сарын 31-ний өглөөний зургаан цаг орчимд Кингисепп, Скрыпник нар ирцгээв. 

	— Сонин юутай байна? гэж Кингисеппийн асуухад

	— Каплан уг халдлагад өөр хүмүүс оролцсон гэдгийг үгүйсгэсээр л байна. Зөвхөн би ганцаараа байсан гэх юм. Итгэж болмооргүй санагдаад байна гэж Петерс хариулав. 

	— Энэ бол баруун эсерүүдийн л явууллага гэж Кингисепп итгэл төгс хэлээд одоо би нөхөр Юровскийн хамт гэмт хэрэг болж өнгөрсөн газар луу явлаа. Тэнд зураг авч, хэрэг явдлыг үзэж харсан хүмүүстэй уулзаж ярилцъя гэв. 

	Наймдугаар сарын 31-ний өдрийн 7 цаг 30 минутад Скрыпник Капланыг дуудав. Байцаалт маш товч явагдлаа. Гэвч Каплан энэ удаа өөрсдийн хань хамсаатны тухай бас л юу ч ярьсангүй. 

	— Үйлдвэрчний эвлэлийн гишүүний батлахыг хэн танд өгсөн юм бэ?

	— Мэдэхгүй. Түүнийг олсон юм. 

	— Батлахын гарын үсэг хуурамч юм биш үү?

	— Юу ч мэдэхгүй. Би түүнийг олсон юм. 

	— Та Томилино руу ямар зорилгоор, хэнтэй уулзахаар явах гэж байсан бэ?

	— Санахгүй байна, мэдэхгүй. 

	Капланд үйлдвэрчний эвлэлийн батлах чухам яаж олдсоныг шалгах ажлыг Скрыпник гүйцэтгэлээ. 

	Капланыг Лубянкид байхад буюу есдүгээр сарын 2-нд Кремльд авчрахад хийсэн хэд хэдэн удаагийн байцаалтыг Петерс явуулсан юм. 

	Тэрээр хэдэн жилийн дараа энэ тухай дурсан ярихдаа

	— Хийсэн хэргээ хүлээж, бүх зүйлээ илэн далангүй ярих, ингэснээрээ ялаа хөнгөвчлөх тухай Капланд олон удаа зөвлөж байсан. Гэвч тэрээр эсвэл уйлж, эсвэл хорсол заналтайгаар зэвүүцэн уурлаж ямар нэг өчиг мэдүүлэхээс эрс татгалздаг байсан юм. Капланыг эртний нь танил А. Пигит, Ф. Радзиловская, В. Тарасова нартай нүүрэлдүүлэхэд тэдгээр нь түүнийг чухам хэн болохыг илчлэн хэлж өгсөн юм» гэж байлаа. 

	Капланд уг гэмт хэргийг үйлдэхэд хань хамсаатан байсан, эсэхийг тодотгох л үлдээд байв. Тэрээр уг гэмт хэргийг зөвхөн ганцаараа хийсэн гэдэгт итгүүлэхийг цөхрөлтгүй оролдсоор л байсан юм. Энэ гэмт хэргийг үйлдэхэд өөрийн намынхан-барууны эсерүүд, түүний төв хороотой тогтоосон бүхий л холбоо хэлхээгээ тэрээр эрс үгүйсгэсэн юм. 

	Иймд Бүх Оросын Онцгой Комисс мөрдөн шалгах ажлаа маш нарийн төвөгтэй хүнд байдалд үргэлжлүүлэн явуулсан юм. Зүүний эсерүүдийн үймээн дарагдаад төдий л удаагүй байв. Тэгж байтал Петрградын зөвлөлийн тэргүүлэгч гишүүн нэрт большевик В. Володарский алагдав. 

	В. И. Лениний амь насанд зэрлэгээр халдахаас хэдхэн хоногийн өмнө ардын комиссариатын зөвлөлд нэргүй захидал ирүүлж, түүндээ Петрградад буун дуу сонсогдлоо. Түүний цуурай удахгүй Москвад дуулдана» гэж үл мэдэгдэх этгээд заналхийлсэн байв. 

	Дайсны энэ заналхийлэл биеллээ олсон юм. Наймдугаар сарын 30-ны өглөө Петрградын Онцгой Комиссын байшинд үл танигдах нэгэн этгээд онцгой комиссын дарга М. С. Урицкийг алжээ. Урицкийг алсан гэмт хэргийг мөрдөхөөр Ф. Дзержинский ажилтнуудынхаа хамт Петроградад очиж амжаагүй явтал алан хядагчид Ленинийг буудаж хоёр дахь заналхийллээ хэрэгжүүлж амжсан юм. Энэ бүх гэмт хэргүүдийг нэг л төв удирдаж байгаа гэдэг нь ойлгомжтой байсан бөгөөд бүх оросын Онцгой Комисст байсан баримт мэдээгээр гэмт хэргийг баруун эсерүүдийн намын Төв Хороо удирдаж байжээ. 

	В. И. Лениний амь насанд хорсолтойгоор халдсан тухай мэдээ нийтэд илэрхий болоход тус орны хөдөлмөрчин олон түмний уур хилэн, жигшил зэвүүцэл туйлдаа хүрэв. 1918 оны наймдугаар сарын 30-ны үдэш завод фабрикууд дээр ажилчдын цуглаан болж хувьсгалын эсэргүү хүчний эсрэг хүчтэй тэмцэж, хайр найргүй байлдахыг шаардаж байлаа. Нөхөр Ленинийг урвагч этгээд буудсан явдал ажилчин олон түмний дунд дургүйцлийн шуургыг хөдөлгөлөө. Пролетариудын зүрх сэтгэлд зөвхөн жигшил зэвүүцэл оргилон буцалж байв. Бүхэл бүтэн өдрийн туршид ялангуяа наймдугаар сарын 30-аас 31-нд шилжих шөнө Москвагийн Зөвлөлийн Тэргүүлэгчдийн газарт их удирдагчийнхаа биеийн эрүүл мэндийн байдлын тухай өчүүхэн боловч сэтгэл тайтгаруулах ямар нэг мэдээ болон шившигт халдлагын тухай тодорхой зүйл сонсохыг эрмэлзсэн ажилчдын байгууллагын төлөөлөгчид цуван ирсээр байлаа. 

	Их удирдагчийн амь насанд халдсан явдлыг гүнээ жигшин үзэж байгаа тухай мэдээ сэлтүүд бүх районуудаас тэргүүлэгчдийн газарт тасралтгүй ирсээр байв. Москвагийн пролетариуд зөвхөн анхны дохиогоор хувьсгалын эсэргүү хүчнийг өчүүхэн ч хайр найргүй дарах хамгийн шийдвэртэй арга хэмжээг хэрэглэхэд бэлхэн байна» гэж 1918 оны есдүгээр сарын 1-нд «Известия» сонинд бичиж байжээ. 

	Өөр нэг мэдээнд: «... Өчигдөр ажилчид, улаан армийн депутатуудын Москвагийн зөвлөлийн районы хэлтэст районуудын төлөөлөгчдийн яаралтай хуралдаан болж нөхөр Лениний амь насанд халдсантай холбогдуулан доорх тогтоол гаргажээ. «Районуудын хэлтэс наймдугаар сарын 31-ний өдрийн хуралдаан дээр хувьсгалын эсэргүү хүчний урван тэрсэлсэн аллага хядлага, пролетарийн хувьсгалын удирдагчдын амь насанд халдсан гэмт хэргийн тухай асуудлыг хэлэлцээд тогтоох нь:

	— Хувьсгалын эсрэг жигшүүрт бүх халдлагыг хатуу няцааж байх нь зүйтэй гэдэг эрс шийдвэрийг Москвагийн районууд нэгэн дуугаар нэгтгэн гаргаж байгааг ажилчид, улаан армийн депутатуудын Москвагийн Зөвлөлийн Тэргүүлэгчдэд мэдэгдсүгэй. 

	— Ажилчин ангийн дайснууд хувьсгалч пролетарийн тархи, зүрх рүү хорсол заналтайгаар дайрсан явдлыг Москвагийн районы төлөөлөгчид бид жигшин зэвүүцэж байгаагийн зэрэгцээгээр хайрт удирдагчаа бидний эгнээнд эргэж ирэхийг сэтгэл тэсэн ядан хүлээж байгаа тухай нөхөр Ленинд уламжлан мэдэгдэхийг Тэргүүлэгчдээс хүссүгэй. 

	Бид өөр өөрсдийнхөө байранд тайван байна. Шившигт халдлага бүрд зохион байгуулалттай хариу няцаалт өгцгөөе. 

	Нөхөр Ильич мандтугай!» гэжээ. 

	1918 оны есдүгээр сарын 1-нд «Гангут» хөлөг онгоцны багийнхнаас гаргасан тогтоолд В. И. Лениний амь насанд халдсантай холбогдуулан хувьсгалын дайснуудын эсрэг улаан хядлага хийх хэрэгтэй гэдгийг тэмдэглээд «Ажилчин тариачны засгийн дайснууд ажилчин тариачдын удирдагчдын эсрэг алан хядах үйл ажиллагаагаа илт явуулах боллоо. 

	Тэд хүний цусаар угаагдсан бузар савраараа хамгийн шилдэг бөгөөд туйлбартай тэмцэгчид болон удирдагчдыг улайран устгаж эхэлж байна... «Тэсвэрлэхэд бэрх боллоо. Тэдэнд сайхан сэтгэлтэйгээр хандаж, тэднийг хайрлаж байх ямар ч хэрэггүй боллоо» гэдгээ бид удирдах дээд байгууллагадаа мэдэгдэж байна. 

	Бидний хамгийн шилдэг удирдагчдын амь насанд дайснууд халдсан энэ цаг мөчөөс эхлэн зүсэн бүрийн дайсанд ямар ч өршөөл энэрэлгүй хатуу цохилт өгөхийг бид төв байгууллагаас шаардаж байна. Ажилчин ангийн алуурчид цусан далай урсгаж байгааг хараад ямар ч энэрэл хайр бидний сэтгэл санаанд төрөхөө больж бидний зүрх чулуу шиг хатуурч байна» гэжээ. 

	Ийнхүү төвийн удирдах байгууллага, сонины газруудад ажилчин тариачид, цэргийн ангийн хурал зөвлөгөөний олон тооны тогтоол, шийдвэр, тэрчлэн хувийн захидал ирсээр байлаа. 

	Беларусын Сенненскийн уездийн орон нутгийн цэргийн комиссаруудаас ирүүлсэн тогтоолд, нөхөр Лениний амь насанд халдсан тухай мэдээг сонсоод зүрх шимширч байна. Энэ бузар үйл хэрэг манай хувьсгал түүний байлдан олсон ололт амжилтад хорссон халдлага мөн гэж бичсэн байв. Иймэрхүү утга агуулгатай зүйлийг өөр тогтоолуудад ч дурдсан байлаа. Хөрөнгөтөн, түүний сүүл санжуурга бологчдын хүсэл мөрөөдөл хэзээ ч биелэгдэх тавилангүй гэдгийг ажилчин, тариачид илэрхийлж байна. 

	Хөдөлмөрчид коммунист намаа хүрээлэн улам нягтарч түүний удирдлагын дор социализмын үзэл санааны ялалтад хүрэх нь дамжиггүй юм. 

	Хилийн чанадаас ч олон тооны бичиг ирлээ. Зөвлөлтийн коммунист нам болон Зөвлөлт засгийн газрын зүтгэлтнүүдийн эсрэг цуст гэмт хэрэг зохион байгуулагчдын шившигт ажиллагааг унгарын интернационалистууд жигшин зэмлэж «Оросын хувьсгалыг дэлхийн олон орны сая сая хөдөлмөрчид хамгаалан босох болно гэдгийг хөрөнгөтнүүд мэдэг» гэж бичиж байжээ. 

	Наймдугаар сарын 30-ны оройн 10 цаг 40 минутад Бүх Оросын Төвийн Гүйцэтгэх Хороо, хөдөлмөрчин олон түмэнд хандсан уриа нийтэлж, дайснуудтай хайр найргүй тэмцэх (улаан аллага) тухай шийдвэр гаргалаа. 

	Москва, нөхөр Ленинд гэсэн хаягаар түүнийг түргэн эдгэрэхийг хүсэн ерөөсөн ажилчид, тариачид, улаан цэргийн цахилгаан, захидал цуварсаар байв. «Та амьдрах ёстой, пролетари хүний зориг хүсэл тийм байдаг юм шүү!» гэж арьс ширний үйлдвэрийн ажилчид хүсэж байжээ. Империалистуудад муугаа үзүүлэхгүй, биднийхээ баяр жаргалын тулд та эдгэрээрэй... Бид маргааш хувьсгалын үйл хэрэгт зориулан 4000 пүү үр тариа явуулах гэж байна» гэсэн халуун дотно үгтэйгээр Тула Губернийн Паньковская мужийн тариачид Ленинд хандаж байжээ. «Ленин өвчинтэй зоригтой тэмцэлдэж байна. Өвчнийг тэр ялна. Тэгээсэй гэж пролетари нар хүсэж байгаа бөгөөд энэ бол тэдний хүсэл зориг нь юм. Пролетари нар хувь заяандаа итгэж байна!» гэж Правда сонины эхэнд бичигдсэн байлаа. 

	Эрхэм хүндэт Владимир Ильич ээ! Таны төрөлх хот Симбирскийг бид дайснаас булаан авлаа. Энэ бол Таны анхны шархны хариу юм. Хоёрдохынх нь хариу болгож бид Самара хотыг булаан авах болно» гэсэн цахилгааныг нэгдүгээр армийн төмөр замын дайчид фронтоос илгээж байжээ. Үүний хариуд явуулсан цахилгаанд В. И. Ленин бичихдээ: «Төрөлх хот Симбирскийг минь та бүхэн дайснаас булаан эзэлсэн нь миний шарханд хамгийн сайн эмчилгээтэй тун аятайхан боолт боллоо. Энэ мэдээг аваад би улам зориг орж хүч нэмэгдэх шиг боллоо. Бүх хөдөлмөрчдийн өмнөөс улаан армийн дайчид та бүгдийн ялалтад баяр хүргэе. Тэдний төлөө амь биеэ үл хайрлан баатарлагаар тэмцсэн явдалд талархаж байна» гэжээ. 

	«Хувьсгалын эсэргүү хүчин ба дамын наймаачдын эсрэг тэмцэх онцгой Комиссын долоо хоногийн сонины» 1918 оны аравдугаар сарын 27-ны өдрийн 6 дугаарын нэг хувь Капланы хэрэгт хавсрагдлаа. Тэр дугаарт «Зүй ёсны шийтгэл... Нөхөр Урицкийг алж Лениний амь насанд шууд халдсаны хариуд Бүх Оросын Онцгой Комиссын тогтоолоор... нөхөр Лениний амь насанд халдсан барууны эсер, 33 номерын гэмт хэрэгтэн Капланд буудан алах ял оногдууллаа» гэсэн мэдээ нийтэлсэн байлаа. Капланыг буудан алах тухай «Известия» сонины 1918 оны есдүгээр сарын 4-ний өдрийн дугаарт бас мэдээлсэн байв. 

	Тэр үед Кремлийн цэргийн захирагчаар ажиллаж байсан П. Д. Мальков өөрийн дуртгал болгон бичихдээ «... нөхөр Аванесов намайг дуудаж, Капланыг буудан алсугай гэсэн шийдвэрийг ёсоор болгохыг Кремлийн цэргийн захирагч Мальковт даалгасугай» хэмээх Бүх оросын онцгой комиссын тогтоолыг танилцуулж билээ. 

	— Хэзээ? гэж би Аванесоваас товчхон асуухад

	— Өнөөдөр... гэв. 

	Би Аванесовын өрөөнөөс шууд гарч комендантын газар ирсэн юм. Тэгээд өөрийн сайн таньж мэдэх хэдэн коммунист латышуудыг дуудаж, тэдэнд энэ хэрэг явдлын тухай тодорхой ярьж зааварласны дараа бид Капланыг тонилгохоор хөдөллөө. Харуул миний тушаалаар Капланыг байрнаас нь гаргаж ирэхэд бид түүнийг урьдчилан бэлтгэсэн машинд суулгав. 

	1918 оны есдүгээр сарын 3. Өдрийн 4 цаг орчим билээ. Ийнхүү шийтгэлээ ёсоор гүйцэтгэж өшөөгөө авсан юм. Уг шийтгэлийг Большевик намын гишүүн, Балтийн флотын усан цэрэг, Москвагийн Кремлийн цэргийн захирагч Павел Димитриевич Мальков миний бие өөрийн гараар гүйцэтгэсэн юм2» гэжээ. 

	 

	* * *

	 

	В. И. Ленин өвчнөөс ангижирлаа. Тэрээр амьд мэнд үлдэж өөрийн агуу их үйлстээ эргэн орлоо. 

	Гэвч чекистүүд Капланы хорт гэмт хэргийг илрүүлэх ажлаа үргэлжлүүлэн явууллаа. Гурван жилийн дараа, тухайлбал алан хядагч Г. Семенов, Л. Коноплёва нарын зэрэг баруун эсерүүдийн намын зарим нэг жирийн гишүүд хийсэн нүглээ наманчлан гэмшиж намынхаа төв хорооны бодлого, Зөвлөлт засгийн эсрэг түүний арга явуулгын тухай шүүмжлэн мэдүүлэхэд Капланы үйлдсэн гэмт хэргийн асуудал тодорсон юм. Тэд В. И. Лениний амь насанд хэрхэн халдаж бусад гэмт хэргийг яаж үйлдсэн тухай өгүүлсэн юм. 

	Бүх Оросын Онцгой Комисс мөрдлөгийн ажил, нарийн нямбай шалгагдаж дууссан хэрэг явдлын тухай асуудлыг ЗСБНХОУ-ын Бүх Оросын Төвийн Гүйцэтгэх Хорооны дэргэдэх хувьсгалт дээд шүүхэд шилжүүллээ. 

	1922 оны долоодугаар сарын 8-наас наймдугаар сарын 7-ныг хүртэлх өдрүүдэд хувьсгалт цэргийн дээд шүүх уг хэрэг явдлыг Москва хотноо тусгайлан авч хэлэлцлээ. Шүүхийн өмнө баруун эсерийн толгойлогчид, эсерүүдийн намын удирдагчид, Зөвлөлт засгийн эсрэг ялт гэмт хэргийг зохион байгуулагчид түүнчлэн алан хядах хорлон сүйтгэх ажлыг шууд гүйцэтгэгчид хэргээ хүлээх боллоо. 

	Эдгээр хэрэгтний дотор А. Р. Гоц, Д. Д. Донской, М. А. Лихач; Н. Н. Иванов, Л. Л. Герштейн, М. Я. Гендельман, С. В. Морозов, Г. И. Семенов, Л. В. Коноплёва,. В. Л. Дерюжинский, П. Н. Пелевин, П. В. Злобин, Ф. В. Зубков, Ф. Ф. Федоров-Козлов, К. А. Усов нарын зэрэг хүмүүс байв. 

	Бүх Оросын Төвийн Гүйцэтгэх Хорооны дэргэдэх хувьсгалт цэргийн дээд шүүх, шүүхийн коллегийн зохион байгуулах хурлаар батлагдсан ялын тогтоолын дагуу уг хэрэгтнүүд нь ажилчин, тариачдын Зөвлөлүүд болон ЗСБНХОУ-ын үндсэн хуулиар тогтнон оршиж байгаа ажилчин тариачны засгийн газрыг, түлхэн унагахад чиглэгдсэн үйл ажиллагаанд оролцож улмаар:

	— Зөвлөлт засгийн эсрэг зэвсэгт бослогыг бэлтгэн зохион байгуулсан,

	— Антантын төлөөлөгчид болон цагаантны цэргийн командлалтай сүлбэлдэн харилцаж байсан:

	— Зөвлөлт засгийн зүтгэлтнүүдийн эсрэг алан хядах гэмт хэрэг өдүүлж төмөр зам зэрэг бусад газрыг эвдэн сүйтгэж байсан учир яллагдлаа. 

	Шүүхийн өмнө зогсож байгаа эдгээр гэмт хэрэгтнүүд Володарский, Урицкий нарыг алж, 1918 оны наймдугаар сарын 30-нд В. И. Лениний амь насанд халдсан хэргийг зохион байгуулсан юм. Эсерүүдийн толгойлогчид (А. Гоц, Е. Ратнер, В. Чернов нарын бусад этгээдүүд) большевикуудын нам, Зөвлөлт бүгд найрамдах улсын зүтгэлтнүүдийн эсрэг үйлдсэн алан хядах гэмт хэрэгт огт холбогдохгүй хэмээн албан ёсоор мэдэгдэж байсан боловч тэд хэрэг дээрээ большевикуудын эсрэг тэмцэлд ямар ч арга хэрэглэхээс үл татгалзан өөрийн намын гишүүдээ уриалж аллага хядлага зайлшгүй гэж илт зарлан тунхаглаж байсан юм. 

	Хувьсгалт шүүхийн хуралдааны явцад В. И. Лениний амь насанд халдах ажил явуулгыг баруун эсерүүд Октябрийн хувьсгалын дараах үеэс эхлэн бэлтгэж байсан гэж тогтоогдсон байна. 

	1918 оны хоёрдугаар сард эсерүүдийн намын Төв хороо, Петроградын губерний хорооны хуралдаан дээр коммунист нэрт зүтгэлтнүүдийн эсрэг алан хядах гэмт хэрэг үйлдэн явуулах тухай шийдвэр гаргаж түүнийгээ маш нууц байдалд хадгалж байжээ. Тэр үед, энэ шийдвэрийг амьдралд хэрэгжүүлэх зорилгоор цэргийн тусгай хэсэг байгуулахад түүний бүрэлдэхүүнд нь Коноплёва, Ефимов нарын зэрэг бусад этгээдүүд оролцож байснаас гадна эсерийн идэвхтэн, барууны эсерүүдийн намын ТХ-ны цэргийн комиссын товчооны гишүүн Г. Семенов түүнийг толгойлж байжээ. 

	Зөвлөлт Засгийн газрыг Петроградаас Москвад шилжүүлэхээр бэлтгэж байгааг мэдмэгц Семенов, Тесленко, Коноплёва нарын бусад харгис этгээдүүд засгийн газрын гишүүдийг авч яваа галт тэргийг дэлбэлэх төлөвлөгөө боловсруулсан байна. Үүнийг гүйцэтгэхийн тулд Тесленко зургаан пүү тэсрэх бодис олж байжээ. Гэвч засгийн газрыг товлосон хугацаанаас нь өмнө нүүлгэн шилжүүлсэн учир дайсны хорлон сүйтгэх ажиллагаа бүтэмжгүй болсон юм. 

	1918 оны гуравдугаар сард Коноплева болон түүний бүлгийг Москвад томилон ирүүллээ. Энэ аяллын өмнө тэрээр эсерүүдийн намын Төв Хорооны дэргэдэх цэргийн комиссын удирдагчид болон Б. Рабинович, Төв Хорооны гишүүн А. Гоц нартай уулзаж ярилцжээ. Б. Рабинович, А. Гоц нар Коноплевад ажил төрлийн заавар зөвлөмж өгөхдөө шаардлага тохиолдвол намтай ямар ч холбоогүй болж хэрэг явдлыг өөрийн сайн дураараа үйлдэж яваа гэж мэдэгдэхийг хатуу анхааруулсан байна. «Гэмт хэрэг зөвхөн нам, түүний төв хорооны зөвшөөрөлтэйгөөр үйлдэгдэх ёстой байсан. Гэхдээ би үүргээ гүйцэтгэхдээ уг хэрэг явдлыг нам зохион байгуулж байгааг мэдэгдэхгүй, тэр ч байтугай өөрийгөө намын гишүүн гэдгийг «хэнд ч хэлэхгүй байх ёстой юм» хэмээн шүүхэд өгч байсан Коноплевагийн мэдүүлэг үүнийг илчилж байна. Рабинович, Гоц нараас зөвшөөрөл авмагц Коноплёва эсер Ефимовын хамт Петрградаас Москвад ирлээ. 

	Ажил нь бүтсэнгүй. Үнэндээ Коноплёва тун идэвхтэй ажилласан юм. Тэрээр Ефимовын хамт Кремлийн орчимд олон цаг жижүүрийн үүрэг гүйцэтгэж, Лениний аяллыг хүлээн мөрдөж амь насанд нь халдаж болох аятай нөхцөлийг хайсаар байлаа. Гэвч түүний чармайлт ямар ч амжилтад хүрч чадаагүй учир тэрээр ихэд бухимдан хорсож байсан юм. 

	Гоцын мэдүүлж байснаар Коноплёва бол «сэтгэл санааны хувьд гуньж гутарсан, ёс суртахууны хувьд уналтад орсон хүн» байжээ. 

	Ийм учраас, Коноплёва баривчлагдсаны дараа мөрдөгдөж алан хядах ялт хэрэгт эсерүүдийн намын Төв Хороо шууд холбогдолтой байсан гэдгийг хэлчхэж магадгүй гэдгээс болгоомжилж түүнийг «Хэрэг явдлаас» аль болохоор холдуулахын тулд ажлаа түр орхиж амралтад яваач гэж Гоц түүнд зөвлөж байсан удаа бий. 

	1918 оны тавдугаар сард Гоц, Донской нар Төв Хорооныхоо нэрийн өмнөөс эсерийн цэргийн бүлгийн дарга Семеновт Зөвлөлт засгийн нэрт төлөөлөгчдийн эсрэг байнгын бөгөөд зохион байгуулалттай харгис тэмцлийг явуулж байх зорилго бүхий «Төв цэргийн отряд» гэгчийг байгуулахыг зөвшөөрч байгаагаа илэрхийлжээ. Энэ отрядад эсер Коноплёва, Иванова-Иранова, Усов, Сергеев нарын бусад алуурчид оролцжээ. Отряд Семеновын удирдлагын дор ажлаа яаралтай эхэлжээ. Тэд юуны өмнө Петроградын большевикуудын удирдагчид, В. Володарский, М. Урицкий нарыг алахаар шийдвэрлэсэн байна. 

	Барууны эсерүүдийг яллан шийтгэх шүүхийн хурал дээр Г. Семенов түүний отрядын үйлдсэн ялт хэрэгтэй холбогдуулан өөртөө оногдож байсан хариуцлагын талаар мэдүүлэхдээ «Манай нэгэн гишүүн Сергеев, Обуховскийн замд ээлжит албандаа гарахаар явж байхдаа гэмт хэргийг маш амархан үйлдэх боломж бүхий санамсаргүй тохиолдол гарвал яах вэ? гэж надаас асуухад би... тухай дурдаад, асуудал тодорхой байгаа биз дээ. Уг асуудлыг Төв Хороо даалгасан болохоор амжуулах л хэрэгтэй... гэж хариулсан юм. Яг ийм боломж тааралдаж Володарский алагдсан билээ» гэж байжээ. 

	Володарскийг алсны дараа эсерийн намын төв хороо Семеновын алан хядах бүлгийг Москвад байрлуулж В. И. Лениний амь насанд халдахад бэлтгэсэн юм. Энэ бүлэгт Усов, Зубков, Федоров-Козлов нар оролцож байсан ба дараа нь Москвад хожим ирсэн Коноплёва, Ефимов, түүнчлэн Новиков, Королёв, Киселёв нар тэдэнтэй нэгдсэн байна. 

	Москвад энэ бүлгийн зэрэгцээгээр мөн тийм зорилго бүхий хоёр дахь бүлэг ажиллаж байсан бөгөөд тэдний дотор Каплан оролцож байгаа тухай эсерийн намын Төв Хорооноос Семеновт мэдэгдээд Каплантай танилцаж түүнийг захиргаандаа авах хэрэгтэй гэдэг заалт өгчээ. Ийнхүү энэ бүлгүүд 1918 оны наймдугаар сарын эхний хагаст эвсэн нэгджээ. Энэ асуудлын талаар Семенов мэдүүлэг өгөхдөө:

	Каплан надтай анх уулзаж ярихдаа

	— Би Ленинийг алъя гэж аль эрт шийдсэн юм гээд энэ хэргийг гүйцэтгүүлэх хүний нэрд өөрийгөө дэвшүүлж байсан. Ингээд би түүнтэй цаашид нэлээд сайн танилцмагц Каплан бол хэнээ туссан жинхэнэ алуурчин мөн гэдэгт итгэсэн юм. Тийм хүн юу ч хийхээсээ буцдаггүй. Дараа нь би түүний бүлгийн бусад гишүүдтэй танилцаж билээ» гэжээ. 

	Тэдний тоонд Маруся гэдэг нэрээр ажиллаж байсан эсер Рудзиевская, «Азовийн дурсгал» байлдааны усан онгоцны цэрэг асан П. Пелевин нарыг дурдаж болно. Семенов энэ бүх хүмүүсийн дотроос Лениний амь насанд халдах гэмт хэргийг гүйцэтгэж чадах цорын ганц хүнээр Капланыг сонгон авчээ. Бусад нь туйлбаргүй байснаас гадна тэмцлийн алан хядах аргын зөв бурууд эргэлзэж байсан учир Семеновт итгэл төрүүлж чадаагүй байна. 

	Семенов Каплантай танилцсан тухайгаа эсерүүдийн намын төв хорооны гишүүн Донскойд уламжлахад Донской түүнтэй уулзахыг хүссэн байна. Уулзалт Смоленийн захын дэргэдэх цэцэрлэгт болжээ. Цагаан сийрсэн малгайтай, нарны халх дэлгэн барьсан, цагаан цонхигор царайтай бараг ч эрэгтэй хүн юм уу гэж бодогдмоор хавтгай өргөн цээжтэй нэгэн эмэгтэй Донской руу ойртон ирлээ. 

	— Би таныг таньж байна. Та бол баатар хүн. Баатарлаг хүмүүс жирийн олон түмнээс онцгой байдаг. Зөвхөн баатрууд л түүхт үйл явдлын төлөө амь насаа алдах чадалтай байдаг гэж Донскойн хэлэхэд Каплан түүний хөөргөн давраасан үгийн төгсгөлийг үл хүлээж ядан,

	— Нэг л юмыг яаралтай эхлэх хэрэгтэй байна. Ленинийг алах хэрэгтэй. Түүнгүйгээр коммунистуудын нам сандралд учрах тул бид засгийг нь авах болно гэхэд,

	— Таны хүсэл тун сайшаалтай байна. Бидэнд гүйцэтгэгч хэрэгтэй шүү дээ гэж Донской хэлэв. 

	— Би үүнийг өөрөө гүйцэтгэнэ. Манайд чалчаа, аймхай, урвагч юмнууд олон бий. Харин надад зэвсэг өгөөрэй. 

	— Танд хэрэгтэй бүгдийг чинь өгөх болно. Семеновтой холбоо бариарай. Таны эрэлхэг зориг үнэлэгдэж байна. Гэхдээ... гээд Донской хэсэг зуур дуугүй болж уруулаа хазалж байснаа та намд хамаарагдахгүй шүү. Танд хамтран ажиллах нөхөд, холбоотон байхгүй шүү гэв. Семенов тэдэн рүү ойртон ирж бушуухан салцгаа гэсэн дохио өглөө. 

	Улсын яллагч Н. В. Крыленко хэрэгтэн Усовоос танайхан яагаад чухамхүү В. И. Ленинийг алах зорилго тавьсан юм бэ? гэж асуухад Усов «Манай намын удирдагчид Донской, Семенов нар Ленинийг алахын төлөө байсан юм. Учир нь Ленин бол Коммунист намын бүх үйл ажиллагааны тархи нь болж байсан юм» гэж хариулжээ. 

	Семенов, Каплан нар болон бусад алан хядагч этгээдүүд ажил явуулгадаа яаралтай орлоо. Тэд В. И. Ленинийг цуглаан дээр хорлон алахаар шийдэж тодорхой төлөвлөгөө зохиожээ. Ленин цуглаан дээр ихэвчлэн бие хамгаалагчгүйгээр ирдэг байсан учир үүнийг хийхэд амархан байжээ. Энэ төлөвлөгөөний тухай Семенов шүүхийн хурал дээр нэлээд дэлгэрэнгүй ярьсан юм. 

	Семеновын бүлэгт дөрвөн гүйцэтгэгч : Каплан, Коноплёва, Федоров-Козлов, Усов нар ажилладаг байжээ. Алуурчид Ленинтэй анх удаа 1918 оны наймдугаар сарын 23-нд Алексеевын ордонд болсон цуглаан дээр дайралджээ. Тэнд Ленин өдөр ирнэ гэдгийг Усовт яаралтай мэдээлсэн байв. Усов цуглаан дээр ирж хүмүүсийн дунд шахцалдан индэрт аль болохоор ойртжээ. 

	Усов халаасандаа байсан буугаа дуртай цагтаа сугалан гаргаж гохыг нь дарахад бэлхэн байлаа. Буудахад, түүнд хэн ч саад хийж чадахааргүй байлаа. Гэвч олон түмэн Ленинийг хэрхэн сонсож түүнд хэчнээн итгэж байгааг хараад тэрээр үнэхээр эргэлзэж эхэлжээ. Тэрээр олон зуун ажилчдын хамт Лениний хэлсэн үгийг амьсгаа даран чагнаж байжээ. Орой нь чухал албаны бүлгийнхэн цугларахад Усов Ленинийг буудаж чадсангүй гэдэг нь нийтэд тодорхой болсон учир Семенов түүнийг муу «аймхай» гэж уурлан загнаад зэвсгийг нь хураан авч гүйцэтгэгчдийн эгнээнээс хасжээ. Каплан бусдаас илүү дургүйцэж өөдгүй муу аймхай амьтан Усовыг алах хэрэгтэй гэж хашхирч байжээ. 

	Усов шүүхийн хурал дээр «Би бол ажилчин хүн. Иймд манай удирдагчид, Ленинийг чухамхүү надаар л алуулах хүсэлтэй байсан билээ. Учир нь хэрэв Ленинийг ажилчин хүн ийнхүү алчихсан бол энэ нь өөрсдийгөө ажилчдын нам гэж үзэж байсан большевикуудын эсрэг сүрхий ухуулга болж болохоор байсан. Эсерүүдийн намын Төв Хороо үүнийг чухамхүү надаар гүйцэтгүүлэх саналтай байсан юм» гэж ярьж байлаа. 

	Усов эсерүүдийн намаас бүрэн салж улаан армид элсэн ороод бүхэл бүтэн иргэний дайныг түүний эгнээнд өнгөрүүлсэн юм. 

	Наймдугаар сарын 30. Баасан гариг. Алан хядагчид дахин харуулын ажилдаа гарцгаалаа. Тэдэнд энэ удаа бузар төлөвлөгөөгөө биелүүлэх боломж олдоно гэдэгт Семенов итгэл төгс байв. 

	Үүнээс хэд хоногийн өмнө Коноплёва Семеновт жижиг боодолтой зүйл дамжуулан өгөөд

	— Кураре гэдэг хор шүү гэхэд

	— Үүгээр чинь яах юм бэ? гэж Семенов асуужээ. 

	— Сумаа хордуулах хэрэгтэй. 

	— Хаанаас олов?

	— Рихтерээс авсан юм. 

	Рихтер бол эсерүүдийн намын цэргийн байгууллагад харьяалагддаг харгис этгээд юм. 

	Семенов дайзтай сумаа яаралтай гаргаж үзүүрийг нь хутгаар зорж хор түрхжээ. Энэ удаа Каплан, Коноплёва, Федоров-Козлов нар Семеновын тушаалыг гүйцэтгэгчээр ажилласан байна. Семенов тэдэнд тус бүрд нь буу зэвсэг, хүрэлцэхүйц хэмжээний хортой сум өгчээ. Гүйцэтгэгчид тус тусын районууд руу таран явцгаав. 

	1918 оны наймдугаар сарын 30-ны өдөр Ленин «Хлебная бирж»-д болсон цуглаан дээр үг хэллээ. Ленинийг Хлебная3 биржид ирэх гэж байгаа тухай Федоров-Козловт Зубков мэдэгджээ. Федоров-Козлов цуглаан дээр ирсэн боловч Усовын нэгэн адил буудахыг зүрхэлсэнгүй. Федоров-Козловтой зэрэгцэн зогсож байсан Зубков түүнийг хажуугаас нь нударч «Дуулж байна уу? Ленин яг үнэн юм яриад байна шүү. Гэтэл... гэж байв. Зубков цуглаанаас буцаж гэртээ ирээд сэтгэл ихэд зовж ядарсан Федоров-Козловт хандан, — Чи Ленинийг буудаагүй явдал тун зөв. Тэрээр ажилчид, социализмын төлөө үнэхээр тэмцэж байна шүү гэж байжээ. 

	«Чухамхүү энэ үед л манай удирдагчдын шилж сонгон авсан алан хядах бодлого буруу, хортой бөгөөд социализмын үйл хэрэгт маш аюултай байжээ гэдгийг би ухамсарлаж ойлгосон учир Ленинийг буудъя гэж бодоогүй юм», гэж Федоров-Козлов шүүхийн хуралдаан дээр хэлж байжээ. Ийнхүү, энэ удаа бууны дуу бас л дуугарсангүй. Энэ өдрийн орой В. И. Ленин Михельсоны заводын ажилчидтай уулзахаар Серпухов руу явлаа. Тэнд Ф. Каплан харуулд гарсан байв. Тэрээр хүмүүсийн дунд явж тэдний яриаг чагнах зуураа папирос тамхи угсран татсаар байв. Тэнд мөн хүмүүсийн дунд усан цэргийн маягаар хувцасласан В. А. Новиков байсан бөгөөд түүнийг Капланд туслуулахаар Семенов явуулсан ажээ. Семеновын даалгавраар Новиков тусгай хөтчийг хөлслөн авч түүнийгээ заводын хаалганаас холгүй газар зогсоосон байв. Ингээд Новиков... Буудмагц хөтөч рүү бушуу очоорой. Тэр таныг эндээс яаралтай авч явахаар тохиролцсон юм шүү гэдгийг Капланд урьдчилан мэдэгджээ. 

	Алга ташилтын дуу гэнэт нижигнэж «Ленин, Ленин, нөхөр Ленин мандтугай! «ура» гэж хүмүүс хашхиралдав. 

	Цуглааны дараа чухам юу болсон тухай үүний өмнө өгүүлсэн тул зөвхөн дараах зүйлийг нэмж хэлэх хэрэгтэй юм: В. И. Ленинийг цуглааны байрнаас гарч ирэхэд үүдэн дээр зориудын шахалдаан үүсгэжээ. Энэ тухай Новиков шүүхийн хуралдаан дээр мэдүүлэхдээ «Капланд саад болж байсан хүмүүсээс Ленинийг холдуулахын тулд би Ленинийг дагалдан явж байсан ажилчдын өмнө нь ойчиж зориудын шахалдаан үүсгэсэн юм» гэж байжээ. 

	Каплан Семеновын өгсөн буугаар Ленинийг бууджээ гэдэг асуудал зөвхөн шүүхийн хурал дээр илт болсон юм. Ийм ч учраас тэрээр чухам хаанаас буу зэвсэг авсан, төмөр замын Томилино өртөө хүрэх билетийг яагаад цүнхэндээ авч яваа зэрэг асуудалд хариулахыг огтхон ч хүсээгүй байна. Учир нь гэвэл төмөр замын энэ өртөөн дээр эсерүүдийн нууц байр байдаг байжээ. 

	Шүүхийн хурал дээр яллагчаар ажиллаж байсан Н. В. Крыленко хэлэхдээ

	— Энэ гунигт өдөр нь дэлхийн хувьсгалын түүх, оросын хувьсгалыг авран хамгаалахад оросын ажилчин анги болон хувьсгалд тохиолдож байсан хамгийн хүнд бөгөөд аюултай өдрүүдийн нэг байлаа. Эдгээр хүмүүс тэр өдөр үйлдсэн гэмт хэргийнхээ бүх хор уршгийг ядахдаа одоо ойлгож, оросын хувьсгал, оросын ажилчин анги түүний бүх хувьсгалт ололт амжилтыг тэр өдөр чухам ямар аюулд учруулж байснаа ядахдаа өнөөдөр мэдэрдэг ч болоосой гэж болдог сон бол хоромхон зуурч бодоод үзэх юм сан... ! гэж байжээ. 

	Шүүхийн хуралдаан дээр ЗСБНХОУ-ын гэгээрлийн асуудал эрхэлсэн ардын комиссар А. В. Луначарский олон нийтийн яллагчийн хувьд үг хэлэхдээ,

	— Эсерүүдийн нам сөнөхөд ойртож байна. Тэр нам сөнөх тавилантай. Ялзран сөнөж байгаа энэ намын нөлөөг улс төрийн байдалд халдварлуулахгүйн тулд түүнийг түлхэн унагаж сүйрлийг нь түргэтгэх хэрэгтэй. Бид фронт, ар тал, орчин тойрны аль алинд нь эсерүүдийн намын аюулыг хөнөөх үүрэгтэй. 

	Хувьсгалт шүүх таслах газар өөрийн хувьсгалт үүргээ пролетариудын өмнө заавал биелүүлэх ёстой» гэжээ. 

	Хувьсгалт шүүх таслах газар энэ үүргээ биелүүлж 1922 оны наймдугаар сарын 6-нд яллан шийтгэх тогтоол гаргажээ. 

	Баруун эсерүүдийн намын толгойлогчид А. Гоц, Д. Донской, Л. Герштейн, М. Лихач, Н. Иванов, М. Гендельман, С. Морозов, Г. Семенов, Л. Коноплёва, Е. Иванова, Е. Ратнер, Е. Тимофеев, В. Агапов, А. Альтовский В. Игнатьев нарыг буудан алах ял оногдуулав. 

	Бусад ялтан: В. Дерюжинский, П. Пелевин, Ф. Федоров-Козлов, Ф. Зубков, П. Злобин, К. Усов нарын зэрэг этгээдүүдэд хорих ял оногдуулахаар тогтжээ. 

	Бүх Оросын Төв Гүйцэтгэх Хорооны Тэргүүлэгчид гэмт хэрэгтнүүдийг буудан алах тухай тогтоолыг батлаад гүйцэтгэлийг нь түр хойшлуулжээ. Дараа нь буудан алах ялыг өөрчилж хорих ялаар сольжээ. 

	Хорих ялтай Дерюжинский, Нелевийн, Федоров-Козлов, Усов зэрэг хүмүүс буруугаа хүлээж үнэнч шударга хөдөлмөрөөр үйлдсэн ялт хэргээ наманчлахаар ажилласныг харгалзан тэдгээрийг ялаас хэлтрүүлжээ. 

	Зөвлөлтийн ард түмэн Коммунист намынхаа удирдлагын дор В. И. Лениний гэрээслэлийг нандигнан биелүүлж коммунист гэрэлт ирээдүйг амжилттай байгуулж байна. 

	Аугаа их Октябрийн социалист хувьсгалын 50 жилийн ойг тохиолдуулан тавьсан илтгэлдээ Л. И. Брежнев «Бүх оросын зөвлөлүүдийн II их хурлын индэр дээрээс социалист хувьсгалын ялалтыг тунхаглаж байхдаа В. И. Ленин 47-той байсан юм. Түүнийг 54 настай байхад зүрх нь зогсон билээ. Гэвч Лениний суут ухааны сүр жавхланг үхэл бууруулж өчүүхэн ч чадаагүй юм. Анхдугаар таван жилүүдийн төлөвлөгөөт ажил ид оргилж байхад Ленин бидэнтэй хамт байсан. Аугаа эх орны дайны тулалдаануудад ч Ленин бидэнтэй хамт байсан. Зөвлөлт Холбоот Улсын ард түмэн коммунизмын бүтээн байгуулалтын зорилтыг амьдралд хэрэгжүүлэн түүхийн шинэ зааг дээр дэвшин гарч ирж байгаа өнөө үед ч гэсэн Ленин бидэнтэй хамт байсаар л байна. 

	Лениний үйл хэргийг түүний байгуулсан нам үргэлжлүүлж байна. Лениний үхэшгүй мөнх үзэл санаа, түүний ухаан бодлын баялаг өвийг амьдралд хэрэгжүүлэх хэцүү боловч хамгийн хүндтэй үүрэг манай намд оногдсон юм. Манай нам-коммунист нам энэ үүрэг зорилтоо нэр төртэйгөөр биелүүлж байна» гэж тэмдэглэсэн билээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

